Paul Nunda Reta
Kolosi Embokena
Gefusira, Amo Eviri.

Paul diburada irise, reta evia avose, ghaeko 62 A.D. ainda jokdda gefusira. Kau
Galesia aminda, ijuga sembae sirorusira aminga ava, Kolosi aminda sirorusira.
Ijuga kakato mendeni era, agho dari mendeni mendeni kaifa aoro dae setero,
Kolosi embo nenda geka tumonduseri. Paul erd amingeéro dae ijuguse, Keriso da
duro a fakina ava ijuguse, nusuka numoda tumondaoro dae sedo gefusira.

Paul Nunda Reta Kolosi Embokena Gefusira, Ainda Mendo Mendo Mo Eviri.

1:1-7 Paul geka tuturo use, ne ategi usira.

1:8-2:19 Iesu kau mavega a nu namondedae rea usira aindae, Paul ijugusira.
2:20-4:6 Jebuga seka da irari a aito mo eviri.

4:7-4:18 Paul natofo ategi edo, tano usira.

1-2 Arie, nanda nano namendi! Na Paul, na God da ujuda, Iesu Keriso
da aghi kato edo irena. Ne Keriso de dabade tatedo, numo tumonde
gogoghombuse, God da natofo edo reighi Kolosi aminda ireva, na ne ategi
beké ava erena. Kotugo, namondeda namendi Timothy barago, ne ategi
beké ava erira. Yari budo givu!
Namondeda Afa God nemokena sonemba a dubo jama mutari baove!

1:3-14 Paul Nu Banunguse, Kolosi Embodae Aiyakoe
Sedo Ghusira Ainda Beka Mo, Eviri.

3-4Ne nange nange lesu Keriso tumonduse ireva, a ne nange nange
God da natofo isambu dubo buraeva aindae, namane nangae evovodae
aiyakoe sise irera. Namane banunguse nemo koteraera amo, namondeda
Bajari Iesu Keriso da Afa God kena aiyakoe seraera. 5Ne God da natofo
dubo buraeva ainda susu mo: ne amboda utuda rea bareva, ava gigituse
ireva. Epaphras ira nemokena God da Bino Eveva a Beka ava vironu setiri
ningido, ne tuturo edo, rea utuda bareva, ava gigituse ireva. Ava sedo,
ne God da natofo dubo buraeva. 6-7A kau ne God da Bino Eveva ningido,

nunda esimbugari budo ne digarigo useva, daba aminga ava, natofo
isambu eraera. Kau Epaphras God da sonemba ainda beké ava, nemokena
vironu setiri kasama useva aminga ava, natofo isambukena siroreraira.
Epaphras mo, namane nangae dubo buraera a tumonderaera. Nu namane
namonde dabade, Keriso da saramana kakato edo irera. Namane Timothy
ghae, namanendae sedo, nu ira Keriso da saramana nenda jokada edo
ghusira. 8 God da Asisi aimi nange sonembururari tofo tofo dubo buraeva,
ainda bino ava, nune fira setiri namane nangae nininguseri.

9Ningido, tuturo edo nendae eminge banunguse ir4 gheraera. God
nunda uju ava ijugari kasama aovo dae sedo, banunguse ird gheraera, a
nunda Asisi aimi sonembururari, kasama teria budo, dubo kotise irovo
dae sedo, banunguse ird gheraera. 10 Amingareva amo, ne Bajari da
uju ava use irovo gido, nu ivuga arira. A aminguse irareva amo, ne ari
eveva use evetu genembo sonembuse, veka eveva use irareva. Kotugo,
ne aminguse irareva amo, God nu kau mavega kasama e gogoghombuse
irareva. 11 A kotugo, namane nangae nemo kotise, banunguse ira
gheraera da benunu eni mo eviri: God da fakina durode ava budo fakina
use, ne dara a mema itatameraeva ainda jokada, durumugedo irovo dae
sedo, banunguse ira gheraera. 12Namane nangae aminge banunguse
ir4 gheraera da bekd mo eviri: ne ivuga use God Afakena aiyakoe sise
iraetevu. Ainda susu mo: God nunda vasa usasade nunda natofodae
esimbugusira. A nune sonembetiri, nembarago nunda natofo usevu. Ava
sedo, nembarago God da vasada ya terarikena mo, inono arira. 13Nunda
sonemba emingusira. Nu namonde, tumba da Bajari Satan da ungoda ghe
saghimbe rurusira. Namonde budo, nunda Mandi dubo buraira, ainda
natofo da jokada fitiri, namonde dabade tatedo irera. 14Nunda Mandi
resena emo, ambududurusira. Nunda ambariimi, namonde jebugedo
irera. Nunda ororo averegusira aindae sedo, God namondeda ari ekoko
kote dotutusira.

1:15-23 Keriso Fira Ambududurusira Ainda Susu Mo, Eviri.

15Namonde God mo, ditiimi jo gae eraera, avata Keriso ava gosuse,
namonde God da dangio giraera. God roera isasambu jo ari sirorae iriri
ainda gitida, God da Mandi Keriso nu irei. Roera isasambu amboda
etiri sirorusira amo, jo eni numongo iraeri. 16 Ainda bekd mo: God roera
isasambu, utuda a endada irira ava, Keriso da fakinaimi etiri sirorusira.
Roera ditiimi giraera a ditiimi jo gae eraera, asisi dombu eni dombu eni
inono, aneya a sukaru nenda kokotofu a babojegaride dabade, isambu
Keriso da fakinaimi etiri sirorusira. Roera amo isasambu Keriso da
fakinaimi, a kotugo Keriso dae etiri sirorusira. 17Roera isasambu ainda
gitida, Keriso nu irei. A roera isasambu nune bu jighirira. 18 Ekaresia+
mo, inono nunda tamo avavagori. A numo ekaresia+ da jirori. Nunda

tamo da jebuga da susu mo, tofo numori. Nu roera isasambu ainda jiro a
ainda giti jighari ava are dae sedo, God setiri nu roera a evetu genembo
isambu ainda gitida, ambarida ghe jebuge erorusira. 19Nu roera isasambu
da jiro edo irira ainda bekd mo: God nu tofo mandi uju usira amo, nange
nune nunda Mandikena sembudo, tofo numoa ava siroraeti. 20God nu
roera isasambu, utuda a endada irira, ainde dabade mainungari kotisira.
Nunda Mandiimi nange emboro afigari mainungaetira, aindae kotisira.
Aminge kotise, nune setiri, nunda Mandi fira korosida ambiri gido, nune
mainungari da emboro+ ava afigusira. Roera isambu utuda a endada
irira, ainda mainungari da emboro+ ava afigedo irira.

21Giti, ne kotari sembae kotise a ari ekoko use, God kena gitofu use
iriavu. 22 Avata oroko, nunda natofo eveva a kakarago edo irovo dae,
a kotugo nemoé aghi ari numokena ya nunda dombuda fetovo dae
sedo, nunda Mandi dirigetiri fira, genembo beka edo ambududurusira.
Aimi nune emboro afigedo mainungiri, ne oroko nunda kokomana edo
ireva. 23 Ava sedo, ne God da Bino Eveva ava tumonduse, fakina edo jo
manamana ae areva amo, ne ya nunda dombuda fetareva. Ne nunda Bino
Eveva ava nininguse, jebuga evovodae irari ava bari dae gigituse irareva
amo, nene bareva. Bino Eveva resena emo, evetu genembo endada irera
aikena, vironu seoro ningiraera. A kotugo, Bino Eveva einda aghi kato
eni mo, na Paul nane edo irena.

1:24-2:5 Paul Nu Rea Vironu Sise Deinghedo Ghusira Amo, Eviri.

24Na nemo sonembari dae sedo mema itatameraena aindae, na oroko
ivuga erena. Nane Keriso da javoda nanda tamonda mema itatamuse
nunda tamo sonembaetena sisira. Ainda mema ava nange aono inono
aetira ava kotise, ivuga erena. Nunda tamo resena emo, nunda ekaresia
dae resena. Amo nene Iesu tumonduse ireva, nendae resena. 25A God
da ekaresia+ resena, ainda saramana kato aono dae, nune setiri edo
irena. Nemo sonembaono dae sedo, saramana namokena futusira.
Saramana resena amo, eviri. Na nunda Geka isagha bek4 ava sirurono
evetu genembo ningaeteri. 26 Nunda Geka resena emo, nu giti evetu
genembokena kivo edo ghusira. Avata oroko, nunda natofokena afigetiri,
ningido kasama erera. 27God nunda Geka kivo usira ava, nunda
natofokena ijugari kasama aoro dae kotisira. A kotugo, nunda Geka
kivo usira ainda duro ava, evetu genembo nu jo kasama ae iriara aikena
barago, ijugururari gaoro dae kotisira. Geka resena amo, eviri. Keriso
nenda jokada teredo irira, ava itatameraeva. Itatamuse, ne kasama
eraeva: namonde God da usasa bari dae sedo gigiteraera amo, barera.
28 Aindae sedo, namane evetu genembo isambukena, Keriso da bino ava
vironu seraera. Aminguse, erama ne sirivo eore dae sedo, namane dubo
kote gogoghombuse, ne ijugeraera. Namane uju erera: evetu genembo

isambu Keriso de dabade tatoro, namane ne ijugururoro, God da evevetu
a gegenembo beké ava edo, God da dombuda fete gogoghombarera. 29Ne
amingaoro dae sedo, na saramana a janjagu use irena. Keriso nunda
fakina teriaimi, nanda ghamo dereari ereari amingeraena.
2 1Na nange eraena ava saono ningareva. Ne reighi Kolosi aminda
ireva, nendae, a Leodisia embodae, a kotugo nanda nano namendi

mendeni ne na jo ditiimi gae eraera, ne isambudae, janjagu use irena.
2Na amingeraena da bekd mo, eviri: ne tofo tofo dubo ruruse, dubo
dabako edo tumo fainghaovo dae sedo eraena. A ne Keriso kasama e
gogoghombedo, nu tumonde gogoghombaovo dae sedo amingeraena. Ne
aminguse, emo kasama areva: God nu geka jungutusira, gembena amo,
Keriso ava jungutusira. 3Kotugo, God dubo kotari a kasama bek4 ari da
susu ava isambu, Keriso nunda dubo jokada jungetiri irira. Ava sedo,
dubo kotari a kasama beka ainda susu isasambu mo, Keriso numori.

4Na aminge resena da bekd mo, eviri. Na uju erena amo, era evetu
genembo mendeniimi dederuse geka sirureéro, nenda geka ava
tumondeove dae sise resena. 5Ne namonde jo dabade iraeri. Na ajagha ira
gheraena. Avata nanda dubo jokdi nemokena futuse irena. Aminguse, na
nenda tumondari eregosena. Amo, ne durumugedo dabade irise, Keriso
tumonde gogoghomberaeva aindae, na ivuga erena.

2:6-23 Namonde Mo Bundetero Iriara Ava, Keriso Vujegetiri Irera.

6Ne Iesu Keriso, nenda Bajari are dae sedo, rurusevu. Ava sedo, ne
Keriso de dabade tatedo irivu! 7Aminguse, Epaphras rea ijugetiri kasama
useva, ava use irareva. Amo eviri. Keriso da jebuga jighi simbuguse,
nunda fakina budo aimi fakina ururovo, nenda tumondari teria arira. A
kotugo, ne ivuga use, aiyakoe sise irareva!

8 Ava sedo, kaifa use, Keriso da ijuga avanembo tumondareva! O kotari
mendeni mo, taka evetu genembokena ghedo foa gheraira. Kotari resena
emo, evetu genemboimi tefo koteoro siroreraira, o nenda kiki ava koteoro
siroreraira, o asisi ekoko a sukaru utuda a endada deinghuse irera, nene
kotiroro ava sirore foa gheraira. Ava sedo, evetu genembo ne deroro,
kiki ava tumondaovo dae sedo aminge ijugarera amo, era evetu genembo
ainda kotari a kiki ava tumondeove dae resena. 9-10Eregoseva: Keriso mo,
nu aneya, sukaru, a kokotofu isasambu nenda dombu bekéadari. Ainda
beka mo: God da irari a nunda fakina isambu, Keriso da tamonda teredo
irira. Amingedo iriri, Keriso nemonde dabade tatisevu. Tatise, nembarago
jebuga beka ava rurusevu.

11 Avori, ne Keriso de dabade tatetevo, fisi da uju aimi bundetiri iriava
ava, nune vujegetiri kosughedo ireva. Nu rea usira amo, jo Jusi embo
da tano evetu genemboimi eraera, amingo iraeri. Jusi embo nenda vika
mendo anoso gafugeoro, tamonda siroreari ditii giraera. O Keriso eraira

amo, namonde dubo jokéi itatameraera. 12 Ainda beka mo: ne bafataito
useva amo, inono, ne ambevo Keriso de dabade furugusera, ainda
kaugori. Kotugo, God nune irira a nunda fakina irira, ava tumondevo
gido, nu emingusira. Kau nune setiri Keriso ambarida ghe jebugedo
erorusira aminga ava, ne bafataito evo gido, nune setiri ne uvuda ghe
vivituse jebugusevu. 13Ne giti fisi da ujuimi bundetiri irise, a Jusi embo
da Agho Dari da geka jo ningae irise, nenda ari ekoko aimi ambarigedo
iriava amo, sifo aminda, God nune setiri ne jebugusevu. God nenda

ari ekoko isambu kote dodo setiri, ne Keriso de dabade jebugusevu.
14Namonde ari ekoko etero tegedo ijujusira aindae, nu namondekena
mino eko mutaetira avata, tofo mandi nune kote dotutusira. Namonde ari
ekoko usera ainda mino mo, jo namonde darigari da kaugo iraeri. Mino
amo, namonde numokena mutaeteri. Avata ainda mino mo, tofo nune
futusira. Amo, God emingusira. Nu namondeda ari ekoko budo, Keriso
da korosida detiri, ainda fakina dadabusira. Aminguse, nu namondedae
mino futusira. 15Korosi daba aminda, Keriso fakina edo, aneya a sukaru
nenda babojegari a kokotofude dabade, isasambu nenda fakina darige
vitido, fakina amo nune isaghada de bejedo, atai fati fetetiri namonde
gosuseri.

16 Ava sedo, evetu genembo mendeni eredo, nenda irari aindae ne
ijujarera amo, nenda geka erd ningeove! Ne uvu bayau dombu eni dombu
eni, kanangara aovo dae sarera amo, nenda geka erd tumondeove! O
ekaresia+ da kirumo da sifo eninda, o Jangutari da Sifo aminda, rejo
ava aovo dae sarera amo, nenda geka erd ningeove! O namane Jusi embo
da abuamane, inua seka vitari da sifo aminda, kirumo edo ghusera ava,
nene kaifa aovo dae sarera amo, era amingeove! 17Roera amo, nu tefo
dangio a etu vanembori. Susu mo Keriso numori. Keriso kasama aoro
dae sedo, God roera amo setiri sirorusira. 18 Evetu genembo mendeni,
ne susu tefo totofo sakai sise, eminge seraera, “Namane roera God
kena foa gheraira, ava diti mokoi giraera; ava sedo, namane Keriso da
natofo eveva bekari. Namane, ne tumo darido irise, aneya tumonde
bainghaovo dae sise resera. Mave jo amingae arira amo, nu jo Keriso da
natofo eveva iraeri.” Aminge seraera amo, ne taka evetu genembo da
kotariimi seraera. Kotugo, mave amingaovo dae sarira amo, erama nunda
geka ningido tumondeove! 19Evetu genembo amo, ne ari ovia kaifa
eraera. Avata aminguse, ne namondeda giti jighari Keriso mo, anakora
dotutuseri. Keriso nu, nunda tamo da jirori. God rea koteraira ava use,
Keriso fakina futurureari aimi, nunda asida ghaseari ya, nunda tamo a
ungo ata da umbu aminda, fakina budo bajiraira.

20 Agho dari mendeni, enda a enda da gugua aindae seraira, ainda
amboda amboda eraeva. Amo sembaeri. Erd amingeove! Kote givu!

Ne Keriso de dabade ambudo, aneya sukaru utuda a endada deinghuse

irera, ainda fakina ava darigusevu. Aminguse, ne enda da fakina ava
darigedo sembudo, Keriso da tofo ava nene edo ireva. Ava sedo, agho
dari mendeni mendeni, enda a enda da guguadae resira ava, era sekago
koteove! 21Era bebeta e6vo dae sise, agho dari eminge resira: “Era roera
amo dereove! Omo erd mindeove! Roerad erd dereove!” agho dari aminge
resira. Avata na, agho dari ava erd tumondedvo dae resena. 22 Ainda bekéa
mo: roera erd bedro dae seraira, ainda bebeta ari da fakina eni tefori.
Roera deraresa amo, jo nange ae arira. O ni bu mindaresa amo, mindaso
dadabarira. Avata aimi, jo ninda dubo joka bebeta ae aresa. Agho dari
avavaga amo, evetu genembo da kotariimi kotetero sirorusira. 23 Agho
dari avavaga, ninda gitida ningaresa amo, ni avose, ‘evevava’ saresa.
Ainda bekd mo: nu tumonde bainghuse janjagu aoro dae seraira, tumo
darido iroro dae seraira, a erd nenda tamo kotise, kaifa eore dae seraira.
Avata agho dari amo, nu geka vanembori. Amingarera amo, namonde
totofo namondeda javo jighoro erarira. Avata agho dari aimi, namonde
fisi da uju a kotari eko jo buregae arera.

3:1-17 Namonde Roera Utuda Irira, Ava Kotise Irarera.

3 1God setiri, ne Keriso de dabade ambarida ghe jebuge eredo ireva,
aindae sedo, roera utuda irira, ava tuve bari dae sedo nenda ghamo

joké isambuimi futuse irivu! Utu resena aminda, Keriso nu God da ungo
gimandukena anumbirira. 2Ne roera utuda ovia, kotise iraetevu! Roera
endada evia, jo kotise irae aetevu! 3 Ainda bekd mo: ne Keriso de dabade
ambududurusevu. A kotugo, oroko nenda jebuga beka ava, Keriso nu God
ghae dabade irise, nene kaifa eraera. Nenda jebuga resena emo, Keriso
God ghaekena jungedo irira. 4 Avori, nenda jebuga beké mo, Keriso
numori. Nu jovereghe foa isagha arira amo, nemonde dabade nunda duro
a usasa ainda jokada fetareva.

5Ava sedo, nenda fisi da uju ava buregedo gajevu dadabare! Fisi da
uju resena emo, kombo yagera, kusia bagia, fisi da uju ekoko mendeni
mendeni, dighighi ari a roera mendeni setena evavaga, aindae resena.
Dighighi ari resena ainda bekd mo: dighighi ari mo, ove tumonde
bainghari da susu daba avori. Na aminge resena da bekd mo: kau evetu
genembo ove tumonduse, God kotae eraera aminga ava, evetu genembo
mendeni roera a gugua bari dae sise, God kotae eraera. Ava sedo,
dighighi ari a ove tumonde bainghari mo, ne ari dombu daba avori.
6 Evetu genembo God da Geka ningido jo ae eraera amo, ne God da janje
eko ava itatamarera. Roera setena amo, nene eraera aindae, ne God da
janje eko ava itatamarera. 7Nembarago giti kau daba ava use, ari setena,
ainda amboda amboda udo fusevu.

8 Avata oroko, ne ari ovavaga imboe edo doyareva! Janje eko ari, mema
komanakena mutari da emboro kakova ari, jijivu sari, geka eko sari, a ari

avavaga imboe edo kote dovu! 9-10Erama tofo tofo gungubo seove! Ainda
bekéd mo: ne nenda kotari a irari manai ava kosughe dodo, kotari seka ava
asugedo, irari seka da ari ava use ireva. Kotari a irari seka resena emo,
God nune setiri sirorusira. Numo kasama e gogoghombaovo dae sedo,
a numongo ava aovo dae sedo, God nenda kotari seka ava, nenda janje
jokdda mutudo undiri babojerira. 11 A ne kotari seka budo ireva, daba
aindae eminge resena. Mave nenda mendeni Jusi embo, a mave nanda
natofo Jusi embo da gitofu, ava eré koteove! Kau daba aminga ava, ne
mendeni nenda vika mendo anoso gafugedo ireva, a mendeni jo ae ireva,
ava era koteove! O nenda mendeni kunika embo, o reighi Sitia embo ava,
era koteove! Kau daba aminga ava, mendeni sabua a mendeni kokotofu
edo ireva ava, era koteove dae resena. Ainda susu mo: ne isasambu Keriso
da tofo edo ireva; a kotugo, nu nenda dubo jokada teredo irira.

12Ne isambu God da natofori. Ne, nune dubo ruruse gategedo, nunda
tofodae rurusira. Ava sedo, joka ari, kavevera ari, tumo darido irari,
robogho ai irari, a durumugari, ava use irareva! 13Ne tofo tofo sonembuse
irareva. Nenda genembo eni, nunda namendi enikena dara arira o mema
mutarira amo, nunda namendi amo genembo ainda dara kote doyarira.
Kau Bajari nenda ari ekoko kote dotutusira aminga ava, ne minonde
minonde kote doyareva. 14 Ari setena amo, evevari. Avata eveva beka
mo: ne tofo tofo dubo ruruse irovo dae sise resena. Dubo bari mo nu,
nemonde tatedo dubo dabako ari, a dabade saramana ari da susuri.
15Keriso de dabade tatedo, nunda tamo edo, nunda dubo jama ava baovo
dae sedo, God ne aghi usira. Ava sedo, nenda dubo joka ava, Keriso da
dubo jamaimi kaifa use emboro ijugururari, itatamuse irivu! A ivuga use,
aiyakoe sise irareva! 16 Keriso da Geka nenda dubo jokada kaifa ururovo,
aimi sonembe gogoghombururari, ne fakina bareva. Dubo kotise, tofo tofo
ijuguse, a dengoro induduse irareva. Yaru God da Geka jokdda gembero
irira, o geka mendeni God dae sakai sari dae sedo yaruda gembero irira, o
yaru mendeni Asisi da sonembaimi gembeoro siroreraira ava, nenda dubo
jokéi God kena didivuse aiyakoe sise irareva. 17Kotugo, ne ari rejo areva
o geka rejo ava sareva amo, isambu Bajari Iesu da javoda, areva a sareva.
Aminguse, nunda javoda, God Afakena aiyakoe sise irareva.

3:18-4:6 Namonde Irari Kau Eminguse Iraeteri.

18 Evevetu, nemokena eminge resena. Nenda gegenembo geka rea
sarera ava, nininguse amingareva. Amo Bajari da ujuri.

19Gegenembo, nemokena eminge resena. Durumugedo robogho ai,
nenda evevetu dubo ruruse irareva! Era fakarago nemokena eove!

20 Sasingu, nemokena eminge resena. Nenda nei nimamo geka rea
sarera ava, isambu nininguse irareva. Amingareva amo, God nu ivuga
arira.

21Evetu genemboghae, nemokena eminge resena. Era janje ekoko edo,
nenda sasingu teria futo giseévo, saramana ari dae barago eore!

22 Saramana kakato, nemokena eminge resena. Nenda babojegari ne
moniimi ombero, ne nenda tofo usevu. Ne nenda babojegari da geka
rea sarera ava, isambu nininguse amingareva. Jo nenda babojegari
gido ivuga aoro dae sise, amingae areva. Ne nenda babojegari da
dombuda saramana areva o esike saramana areva amo, ne aito kau daba
ava use irareva. Nenda Bajari Iesu igheghi use, dubo isambu futuse,
saramana areva. 23Ne saramana rejo tuturo edo areva amo, dubo joka
aminda futuse, saramana areva. Aminguse, ne jo evetu genembo da
uju avanembo kotae areva. Bajari Iesu amingaovo dae sise resira ava
kotise, dubo isambu futuse, Bajari Iesu dae saramana areva. 24 Ainda
susu mo: nenda bajari bekd mo Keriso numori. Jo evetu genembo iraeri.
A nenda mino, nune fitiri irira ava, nune tofo mandi amboda mutari
bareva. 25Mave ari ekoko eraira aindae sedo, God numokena mino eko
mutari barira. Ai resira amo: God evetu genembo isasambu kau daba ava
ijujarira. Evevetu, gegenembo, sasingu, sabua, a kokotofu, kau daba ava
ijujarira.
4 1Babojegari, nemokena eminge resena. Nenda saramana kakato

ofuseva ava, nemokena veka eveva use, kaifa use irareva. Nemo kau

dabakori. Amo, nembarago, nenda Bajari utuda irira. Ne nunda saramana
kakato edo ireva, ava kotise iraetevu!

2Banunguse irovo dae resena. A banungareva amo, dubo kote
simbuguse, God Afakena aiyakoe sise banungareva. 3 Aminguse,
namanendae sise, eminge banungevu! God nu emboro afigari, namane
yama nunda geka a Keriso da Bino, giti nune kivo edo ghusira ava,
namane vironu saoro dae sedo, banungevu! Na ainda Bino ava
vironu sisena aindae sedo, na diburada fitero irena. 4Na nange nange
vironu saetena aindae, banungevu! Na vironu sise, geka isagha beka
ijugururono, evetu genembo kasama e gogoghombaoro dae sedo
banungevu!

5Evetu genembo God jo tumondae irera, ava tambareva amo, edo gido,
God goroto ningiava mutarira ainda sifo aminda, evetu genembo ainde
dabade geka sareva. Dubo kotise, geka se gogoghombareva. 6 Aminguse,
geka evevago a duroghae avanembo sareva. Aminguse, geka da susu
kasama ari dae ategi arera amo, ne mino eveva a dambu sareva.

4:7-18 Paul Evetu Genembo Mendeni Ategi Edo, Geka Tano Usira.

7-8Namondeda namendi Tychicus ava, na dubo ererurena. Nu saramana
e gogoghombuse, nangae dabade Bajari da aghi kakato edo irera. Na nu
tumonderaena. Nu dirigaono yama, nanda irari kau mavega ava sirurari
ningareva. Namane nange eraera ava, sari ningi ivuga aovo dae sedo,

nu dirigaono nemokena yarira. 9Numo karona are dae sedo, Onesimus
dirigaono nengae yarera. Na numbarago dubo ruruse tumonderaena. Nu
nenda eniri; nu nemokena ghedo fusira. Nengae yama nemokena buvudo,
namanenda irari ava nene se gogoghombaoro ningareva.

10 Aristarchus nangae diburada irera. Nu, ne ategi beka ava erira. Yari
budo givu!

Barnabas da ghato Mark barago, ne ategi erira. Namane anakora
nundae gembero iri tege gosusevu. Nu ya nemokena buvarira amo, nati
joka dedo, bu tavo e gogoghombareva! Yari budo givu!

11 Joshua (o Justus seraera) numbarago, ne ategi erira. Yari budo givu!
Namane eminda irise evetu genembo, God da natofo aoro dae sedo aghi
eraera ainda jokéda, gegenembo etodaba naké setena amo, namane Jusi
embori. Ne na sonembe gogoghomberaera.

12Epaphras barago nemokena ghedo fira, Iesu Keriso da saramana
kato edo irira, nune ne ategi erira. Nu fakina beka ava use, dubo futuse
nendae banunguse irira. God ne sonembururari, numo tumonduse a
nunda uju ava itatamedo, amingaovo dae sise banungeraira. A God
da evevetu a gegenembo beké edo, fete gogoghombaovo dae sise
banungeraira. 13 Kotugo, nu saramana iri na tofo ditiimi gido, aindae
resena. Nu Leodisia embodae, Hierapoles embodae, a ne reighi Kolosi
aminda ireva, nendae sedo janjagu use irira. Yari budo givu!

14Dogeta (Doctor) Luke mo, namane nu dubo buraera aimi, ne ategi
erira. Yari budo givu! Demas barago ne ategi erira. Yari budo givu!

15Namondeda nano namendi reighi Leodisia aminda irera ava, ategi
erera. Sevu ningore! Nympha a namondeda nano namendi nunda
kamboda totorugedo banungeraera, nembarago ategi erera. Sevu
ningore!

16 Reta emo tegevu, dadabari gido, mutuvu sembi yari, Iesu
tumondari+ embo Leodisia aminda nembarago tege gaore! A Leodisia
embo nemokena reta mutarera ava, nene bu tegovo dae resena. Yari budo
givu!

17 Archippus sevu ningare: Bajari saramana rea are dae sisira, ava
dadabare!

18 Nenda ategi emo, na Paul nanda ungoi eregefena, givu! Na diburada
irena emo, era kotae eove! God da sonemba nemokena irare!

Avori, nanda geka tano eviri.
Na Paul.

